
JAZONI O‘TASHDAN MUDDATIDAN ILGARI SHARTLI 
OZOD QILISH INSTITUTINING SHAKLLANISHIGA OID 

ILMIY-NAZARIY VA HUQUQIY QARASHLAR
Ochilov Samariddin Kamoliddinovich,

O‘zbekiston Respublikasi 
Huquqni muhofaza qilish akademiyasi

Bakalavriat fakulteti katta prokurori
ORCID: 0009-0003-2221-2602

e-mail: samariddinochilov24@gmail.com

Annotatsiya. Jinoyat huquqidagi jazoni o‘tashdan muddatidan ilgari shartli ozod qilish institutining 
shakllanish va rivojlanish tarixini tadqiq etish, ushbu institut amalda bo‘lgan davrda erishilgan 
natijalarni tahlil qilish, yo‘l qo‘yilgan xatolarning yuzaga kelish sabablarini o‘rganish  jazoni o‘tashdan 
muddatidan ilgari shartli ozod qilish amaliyotining amaldagi tizimini yanada takomillashtirish imkonini 
beradi. Jazoni o‘tashdan muddatidan ilgari shartli ozod qilish instituti qadimdan mavjud bo‘lib, shaxsga 
nisbatan jinoiy ta’qib boshlanishi bilan u tomonidan sodir etilgan jinoiy qilmishning xususiyati va 
oqibatlari hamda shaxsning xulq-atvori va sodir etgan jinoiy qilmishiga munosabatidan kelib chiqqan 
holda qo‘llanilgan. Mazkur holat bugungi kundagi jazoni o‘tashdan muddatidan ilgari shartli ozod 
qilish amaliyotining fundamental va falsa�iy asoslari ilgaridan shakllanganligi va tadrijiy rivojlanib 
kelganligidan dalolat beradi. Muallif maqolada jazoni o‘tashdan muddatidan ilgari shartli ozod qilish 
institutining qadimgi huquq elementlarida namoyon bo‘lishi, mamlakatimiz tarixida mavjud bo‘lgan 
davlatchilik g‘oyalariga mutanosib ravishda rivojlana borishi, ushbu institutning vujudga kelishi va 
shakllanishi borasida tadqiqotchi olimlarning qarashlarini tahlil qilgan. Jazoni o‘tashdan muddatidan 
ilgari shartli ozod qilish institutining shakllanish bosqichlari jinoyat huquqidagi boshqa institutlarning 
shakllanishiga mutanosib ravishda rivojlanib borishi, tarixiy rivojlanishining xarakter va xususiyatlari 
bayon etilgan.

Kalit so‘zlar: jazo, sud, hokimiyat, tarix, xulq-atvor, qonun, huquq, jazodan ozod qilish, mahkum, 
insonparvarlik, shartli ozod qilish, ma�kura, tizim, jazoni o‘tash, shartli ozod qilish

НАУЧНО-ТЕОРЕТИЧЕСКИЕ И ПРАВОВЫЕ ВЗГЛЯДЫ НА ФОРМИРОВАНИЕ 
ИНСТИТУТА УСЛОВНО-ДОСРОЧНОГО ОСВОБОЖДЕНИЯ ОТ НАКАЗАНИЯ

Очилов Самариддин Камолиддинович,
старший прокурор факультета бакалавриата Правоохранительной академии Республики 

Узбекистан 
Аннотация. В статье анализируются история становления и развития института 

условно-досрочного освобождения от наказания в уголовном праве. Рассматриваются этапы 
его применения в различные исторические периоды, достигнутые результаты, причины 
допущенных ошибок и их последствия. Изучение данных аспектов позволяет определить 

пути совершенствования действующей системы условно-досрочного освобождения. Данный 
институт известен с древности и применялся исходя из характера и последствий совершённого 
преступления, а также поведения лица и его отношения к содеянному. Это свидетельствует 
о том, что философские и правовые основы условно-досрочного освобождения формировались 
исторически и развивались постепенно. В статье также раскрывается проявление института 
условно-досрочного освобождения в элементах древнего права, его развитие в соответствии 
с идеями государственности, существовавшими в истории нашей страны, а также 
анализируются взгляды исследователей относительно его возникновения и формирования. 
Показано, что этапы становления условно-досрочного освобождения развивались параллельно 
с формированием других институтов уголовного права, а его историческая эволюция обладала 
собственной спецификой и характерными особенностями.

Ключевые слова: наказание, суд, власть, история, поведение, закон, право, освобождение 
от наказания, осуждённый, гуманизм, условно-досрочное освобождение, идеология, система, 
исполнение наказания

THE SCIENTIFIC-THEORETICAL AND LEGAL VIEWS ON THE FORMATION OF THE 
INSTITUTION OF PAROLE (EARLY CONDITIONAL RELEASE FROM SERVING A 

SENTENCE)

Ochilov Samariddin Kamoliddinovich,
Senior Prosecutor of the Bachelor’s Faculty 

of the Law Enforcement Academy of the Republic of Uzbekistan

Abstract. Studying the history of the formation and development of the institution of conditional 
early release from serving a sentence in criminal law, analyzing the results achieved during the 
period of this institution, and studying the reasons for the occurrence of errors made makes it 
possible to further improve the existing system of the practice of conditional early release from 
serving a sentence. The institution of conditional eajrly release from serving a sentence has existed 
since ancient times and was applied to a person upon the commencement of criminal prosecution, 
based on the nature and consequences of the criminal act committed by him, as well as the person’s 
behavior and attitude towards the criminal act committed. This circumstance testi�ies to the fact that 
the fundamental and philosophical foundations of today’s practice of conditional early release from 
serving a sentence have been formed and gradually developed. In the article, the author analyzes the 
views of researchers on the manifestation of the institution of conditional early release from serving 
a sentence in the elements of ancient law, its development in accordance with the ideas of statehood 
existing in the history of our country, and the emergence and formation of this institution. The stages 
of formation of the institution of conditional early release from serving a sentence are described in 
accordance with the formation of other institutions of criminal law and the nature and features of its 
historical development.

Keywords: punishment, court, authority, history, behavior, law, right, release from punishment, 
convict, humanism, parole, ideology, system, serving a sentence, conditional release

Kirish
Jazoni o‘tashdan muddatidan ilgari shartli ozod qilish instituti jinoyat huquqining boshqa 

institutlari singari jamiyatdagi ijtimoiy munosabatlar xarakter va xususiyatiga mos ravishda 
shakllanib va rivojlanib kelganligini kuzatish mumkin. Mazkur institutni qo‘llash jinoyat 
huquqining boshqa institutlari, xususan, jazo tayinlash va jazodan ozod qilishning boshqa 
turlari bilan parallel ravishda takomillashdi.

Zamonaviy davlatlar  jinoyat qonunchiligida jazoni o‘tashdan muddatidan ilgari shartli 
ozod qilish yaxshi tanilgan institut hisoblanadi. Ammo mutaxassislar orasida bundan yuz 
yil oldin va bugungi kunda ham uning huquqiy tabiati va mazmuniga nisbatan yagona �ikr 
mavjud emas. Bunday yondashuv, bizningcha ko‘p jihatdan huquqiy muhit va an’analarning 
farqiga, shuningdek, uni har bir alohida davlatda qo‘llash shartlari institutning shakllanish va 
rivojlanish tarixiga sezilarli ta’sir ko‘rsatgan [1, 11-b.].

O‘zbekiston jinoyat huquqi tarixida jazoni o‘tashdan muddatidan ilgari shartli ozod qilish 
institutining shakllanish va rivojlanish tarixi bugungi kunga qadar alohida mavzu doirasida 
tadqiq etilmagan. Bugungi kunda jazoni o‘tashdan muddatidan ilgari shartli ozod qilish 
institutini qo‘llash amaliyoti kengayib borayotganligi, sud-huquq islohotlari doirasida jinoiy 
jazolarni liberallashtirish takomillashib borayotganligi jazoni o‘tashdan muddatidan ilgari 
shartli ozod qilish institutini shakllanish va rivojlanish bosqichlarini tahlil qilish, ushbu 
institutning nazariy va amaliy jihatlarini o‘rganish, pirovard natijada bu  boradagi huquqni 
qo‘llash amaliyotini ijtimoiy munosabatlarga ta’sirini tadqiq etish zaruriyatini yuzaga keltiradi.

O‘zbekiston davlat va huquqi tarixiga oid manbalar tahlil qilinganda, jinoyat huquqi 
bo‘yicha sudlov tizimi, jazo turlari va jazo tayinlash amaliyoti haqida ma’lumotlar keltirilib, 
jazoni o‘tashdan muddatidan ilgari shartli ozod qilish instituti alohida yoritilmagan. 

Tadqiqotchilar [2, 17-b.] jinoyat-ijroiya qonunchiligining fundamental asoslarini, 
rivojlanish tendensiyalarini qiyosiy-huquqiy tahlil qilib, shakllanish bosqichlarini o‘zbek 
davlatchiligining tadrijiy rivojlanish tarixiy xususiyatlaridan kelib chiqib, quyidagi davrlarga 
bo‘lib o‘rgangan:

birinchi bosqich – VII-XIX asrlar oralig‘ida amalda bo‘lgan shariat qonunlari va odat huquqi 
normalari asosida jinoiy jazolarni tayinlash va ozodlikdan  mahrum qilish tariqasidagi jazo 
ijrosini ta’minlashda zindonlardan foydalanilgan Buxoro amirligi, Qo‘qon va Xiva xonliklari 
davri;

ikkinchi bosqich – ozodlikdan mahrum qilish tariqasidagi jazo shariat sudlari va 1864-yil 
20-noyabrda qabul qilingan “Jazolar to‘g‘risida”gi nizom asosida Rossiya imperiyasi sudlari 
tomonidan belgilangan va ijrosi zindonlar hamda maxsus qurilgan binolarda ta’minlangan 
Rossiya imperiyasi hukmronligi davri; 

uchinchi bosqich – 1917-yilda sovet hokimiyatining o‘rnatilishi,  jinoyat-ijroiya siyosatini 
amalga oshirish Turkiston ASSR Ichki ishlar xalq komissarligining tashkiliy-ma’muriy 
boshqarmasi majburiy ishlar bo‘limiga yuklatilgan, shuningdek, sobiq Ittifoq davridagi 
jinoyat-ijroiya qonunchiligi amal qilgan davr;

to‘rtinchi bosqich – Mustaqil O‘zbekiston Respublikasi Jinoyat-ijroiya kodeksi (keyingi 
o‘rinlarda – JIK) asosida jazoni ijro etish tizimi tartibga  solingan davrlar sifatida ajratilib, 
institutning normativ-institutsiyaviy jihatlari tahlil qilingan.

Jazoni o‘tashdan muddatidan ilgari shartli ozod qilish institutining shakllanish va 
rivojlanish tarixini tahlil qilish ushbu institutni qo‘llash zaruriyati hamda o‘z davrida tutgan 
o‘rni va ahamiyatini o‘rganish, pirovard natijada bugungi kun jinoyat huquqida jazoni 
o‘tashdan muddatidan ilgari shartli ozod qilish institutini takomillashtirish borasida zarur 
xulosalar chiqarishda muhim ahamiyat kasb etadi.

Asosiy qism
Qadimgi va o‘rta asrlar davrida O‘zbekiston hududida mavjud bo‘lgan davlatlarda 

dastavval zardushtiylik dini aqidalari, so‘ng esa milodiy VII asrning oxiri VIII asrning 
boshlaridan XX asrning 20-yillarigacha shariat qoidalari bilan birga shariatda taqiqlanmagan 
urf-odatlar hukmronlik qilgan [3, 40-b.].

Zardushtiylikning muqaddas kitobi “Avesto”ning bir qancha she’rlarida kishilar o‘rtasida 
talab qilinadigan xulq-atvor qoidalari, oila-nikoh masalalari, jinoyat va jazo, ayniqsa, 
protsessual normalardan ordaliya [3, 352-b.] haqidagi ko‘rsatmalar diqqatga sazovor. 
“Avesto”da jazo berish “diniy-etnik qoidalarga bo‘ysundirish maqsadidagi harakat” ma’nosida 
qo‘llanilib, xatti-harakat uchun to‘lovni anglatgan. Jazo diniy-etnik qoidalar asosida olib 
borilgan [4, 280-b.]. Misol uchun, eng qadimiy huquqiy manbalardan bo‘lgan “Avesto”da, 
jinoyat va jazo masalalariga alohida e’tibor berilgan. Unda jinoyat sodir qilgan shaxsning aybi 
va yoshidan tortib, turli ijtimoiy va shaxsiy holatlari jazoni yengillatish uchun sabab sifatida 
ko‘rilgan [5, 12-b.].

Ta’kidlash joizki, ozodlikni cheklash jazosini shakllanish va rivojlanish tarixi bo‘yicha olib 
borilgan tadqiqotlarda ham qadimgi O‘zbekiston va zardushtiylik ta’limoti bo‘yicha ishlagan 
mualli�larning o‘rganilgan ishlarida o‘sha davrlarda ozodlikni cheklash jazosi yoki uning 
belgilarini o‘zida mujassam etgan jazo choralari kuzatilmaganligi bayon qilingan [3, 41-b.].

Arab xalifaligi tomonidan VII asrning oxiri VIII asrning boshlarida hozirgi O‘zbekiston 
hududidagi davlatlar bosib olindi va ushbu hududlarda islom dini keng targ‘ib qilindi. Natijada 
ushbu davrdan boshlab mazkur davlatlarda jinoyat va jazo masalalarida odat normalari va 
islom diniga oid qarashlar singdirilgan shariat qoidalari amalga kiritildi.

Ushbu davrlarda isbot qilish va uning umumiy shartlariga oid ma’lum bir qoidalar mavjud 
bo‘lib, ular shariat normalari asosida tartibga solinadigan dalillar bilan bog‘liq bo‘lgan. 
Ya’ni qozilik sudlari shariat normalari asosida dalillarning uch xil ko‘rinishini e’tirof etgan 
bo‘lib, ular quyidagilardan iborat bo‘lgan: a) aybiga iqrorlik; b) guvohlarning ko‘rsatuvlari 
bilan tasdiqlash; d) qasam ichgan holda ma’lumotning tasdiqlanishi. Yuqorida keltirilgan 
ma’lumotlar o‘sha davrlarda respublikamiz hududidagi davlatlarda isbot qilish qozilik va 
biylik sudlari tomonidan amalga oshirilib, ular xon va amirning nazorati ostida ish yuritgan va 
ularning bu boradagi faoliyati odat hamda shariat normalari asosida tartibga solingan degan 
xulosaga kelish imkonini beradi [7, 74-b.].

Professor Z. Muqimovning O‘zbekiston davlati va huquqi tarixiga oid tadqiqot ishlarida [5, 
232-b.] o‘zbek xonliklarida jinoyat huquqining asosiy belgilari yoritilib, Buxoro amirligi islom 
davlati bo‘lganligi, Xiva xonligi musulmon dini hukmron davlat bo‘lganligi uchun jinoyat va 
jazo masalasi musulmon huquqi asosida hal etilganligi, Qozoq xonligida ham asosiy huquq 
manbai shariat bo‘lib, qozoq va qirg‘izlar yashaydigan joylarda odat huquqlarining ahamiyati 
kuchli ekanligi bayon etilgan.

Shuningdek, jinoyat va jazo masalalarida mahalliy hukmdorlar faqat shariat 
ko‘rsatmalarigagina amal qilib qolmay o‘zlari ma’qul deb hisoblagan jazolarga, uni ijro etish 
usullariga ham hukm qilganlar. Yuqorida keltirilgan jinoiy jazolarning ko‘pgina turlari 
musulmon huquqining biror manbaida ko‘rsatilmagan bo‘lsa-da, mufti va qozilar ularni targ‘ib 
etib, fatvo berib hukm qilganlar. Chunki jazoning asosiy maqsadi yetkazilgan zararni qoplash, 
o‘ch olish, xun undirish, qo‘rqitishdan iborat bo‘lganligi qayd etilgan.

Shariat manbalari amal qilgan davrda jinoyat uchun tayinlanadigan jazolarning maqsadi 
va xususiyatlari ushbu davrda tayinlangan jinoiy jazoni o‘tashdan muddatidan ilgari shartli 
ozod qilish amaliyotini qo‘llash imkonini bermagan. Chunki shariat qoidalari hamda mufti va 
qozilarning fatvolariga muvo�iq tayinlangan jazolar xususiyatiga ko‘ra o‘ta repressiv va bir yo‘la 
to‘liq ijro etilgan. Bu davrda tayinlanadigan jinoiy jazolar davomli xarakterga ega bo‘lmagan. 

Xususan, og‘ir jinoyatlar uchun qatl etish, osib o‘ldirish, devordan itarib yuborish, 
minoradan uloqtirish, xun undirish, turmada (zindonda) saqlash, qo‘lini kesish, 
mamlakatdan quvib yuborish, kam ahamiyatli qilmishlar uchun yarador qilish, tovoniga va 

ko‘kragiga urish, kaltak bilan urish, darra urish, azoblash (tan jazosi), mol-mulkini musodara 
qilish, sazoyi qilish, o‘zini yoki oila a’zolarini xon armiyasiga askarlikka berish kabi jazolar 
qo‘llanilgan.

Mazkur jazolarning xususiyati va ijro etish mexanizmi nafaqat ushbu jazolarni o‘tashdan 
muddatdan ilgari ozod qilish, balki jazodan ozod qilish amaliyotini qo‘llash imkonsiz 
bo‘lganligini ko‘rsatadi. Shunga ko‘ra, ushbu davr jinoyat qonunchiligiga oid manbalar va 
jinoyat-ijroiya amaliyotida jazoni o‘tashdan muddatidan ilgari shartli ozod qilish instituti 
mavjud bo‘lmaganligidan dalolat beradi.

Shu bilan birga, qayd etilgan davomli jazo turlaridan zindonda saqlash va xon armiyasiga 
askarlikka berish jazolarini ijro etish, shu jumladan, mahkumning xulqini nazorat qilish 
amaliyoti haqida ham huquqiy manbalarda ma’lumotlar uchramaydi. Mazkur davrda amalda 
bo‘lgan shariat qoidalari va huquq manbalarida ham jazoni o‘tashdan ozod qilishga oid 
tushunchalar mavjudligi yoritilmagan.

Shunday qilib, klassik maktab namoyandalari, aqli rasolik va aybni aralashtirib yuborgan 
holda jazoni yengillashtirishning shartsiz holati sifatida e’tirof etib, cheklangan aqli rasolik 
darajasini joriy etdilar [8, 29-b.].

Islom dini va shariat qoidalari O‘zbekistonda jinoyat qonunchiligi rivojlanishishda muhim 
ahamiyat kasb etgan. Shariatda ham jinoyat sodir qilgan shaxsga nisbatan yengillashtiruvchi 
holatlar hisobga olingan, ular orasida aybni tan olish, qilmishiga chin dildan pushaymon 
bo‘lish va jinoyat natijasida yetkazilgan zararni bartaraf qilish kabilar alohida qayd etilgan  [6, 
11-b.]. 1926-yilda qabul qilingan O‘zbekiston SSRning birinchi Jinoyat kodeksida ham jazoni 
yengillashtiruvchi holatlar aniq belgilangan va sudlar jazo tayinlashda  ushbu holatlarni 
hisobga olish majburiyligi qonuniylashtirilgan. 

Turkiston o‘lkasida XIX asrning oxirlarida Chor Rossiyasi hokimiyati o‘rnatilgunga qadar 
bo‘lgan davrga oid manbalarda jinoyat huquqi institutiga oid nazariy qarashlar yoritilgan 
bo‘lsa-da, jinoyat huquqining jazoni o‘tashdan muddatidan ilgari shartli ozod qilish institutiga 
bevosita aloqador bo‘lgan ma’lumotlar alohida yoritilmagan. 

Jazodan ozod qilish instituti borasida tadqiqot olib borgan olimlar O‘zbekiston 
Respublikasida jazodan ozod qilish, xususan, jazoni o‘tashdan muddatidan ilgari shartli ozod 
qilish institutining rivojlanish tarixini mamlakatimizda ilk kodi�ikatsiyalashgan qonunchilikning 
qabul qilinish davridan boshlab o‘rganish maqsadga muvo�iqligini ta’kidlaydilar [9, 33-b.].

Sovet jinoyat qonunchiligida jazoni o‘tashdan muddatidan ilgari ozod qilish instituti 
deyarli Sovet hokimiyati o‘rnatilgan ilk oylardanoq mavjud bo‘lgan. Sovet davrida mazkur 
institutning rivojlanish tarixi, avvalo, gumanistik tamoyillarning e’lon qilinishi bilan 
tavsi�lanadi. Bu tamoyillar Sovet hokimiyatining dastlabki yillarida jinoiy jazolarni tayinlash 
va ijro etish tizimida keng amalga oshirilgan [10, 11-b.].

Rossiya Markaziy Osiyoni bosib olgandan keyin jahon kolonial siyosatining tajribalaridan 
kelib chiqib hamda xalqning qahrini o‘ziga qarshi qo‘zg‘atishdan cho‘chib mahalliy amal 
qilgan qonunlarni hamda sud sifatida faoliyat olib borgan qozilarni saqlab qoldi. Qozilar 
shariat qonunlari asosida ish ko‘rar edilar. Lekin ularning ish ko‘rish faoliyati cheklangan 
bo‘lib, asosan fuqarolik ishlarini ko‘rar, jinoyat ishlaridan esa jamiyat uchun deyarli xavf 
tug‘dirmaydigan mayda jinoyatlar masalan, mayda o‘g‘rilik, haqorat qilish, badanga yengil 
shikast yetkazish kabi jinoyatlarnigina ko‘rishi mumkin edi [10, 47-b.].

Rossiya imperiyasi Turkiston yerlarini bosib olganidan so‘ng, ayollar va erkaklar sodir 
etgan jinoyatlari uchun sud qilinishi va ijtimoiy xav�li qilmishiga yarasha turmalarda jazo 
o‘tashi amaliyoti joriy etilgan [11, 15-b.].

O‘zbekiston jinoyat qonunchiligi tarixida jazoni o‘tashdan muddatidan ilgari shartli ozod 
qilish institutining paydo bo‘lishi, shakllanishi va rivojlanishi Chor Rossiyasi tomonidan 
Markaziy Osiyo hududlari bosib olinib, sovet hukmronligi va sovet qonunchiligi o‘rnatilishi 
bilan bevosita bog‘liq.

Tadqiqotchilar mamlakatimizda jinoiy javobgarlikdan ozod qilish instituti rivojlanishi 
tarixini shartli ravishda uchta davrga bo‘lgan. 1926-yilgi JKda jinoiy javobgarlikdan ozod qilish 
alohida institut sifatida mavjud bo‘lmagan. Bu davrda faqat pora olish va pora berish (118-m)da 
shaxsga nisbatan pora so‘rab tovlamachilik qilingan va u bu haqda tegishli idoralarga xabar 
bergan bo‘lsa, javobgarlikdan ozod qilinishi mumkinligi belgilangan. 1959-yilgi JKda esa 
javobgarlikdan ozod qilish alohida institut sifatida berilgan bo‘lib, muddat o‘tganligi; amnistiya; 
vaziyat o‘zgarishi; aybdorni ma’muriy javobgarlikka tortish; ishni o‘rtoqlik sudiga o‘tkazish 
kabi asoslarga ko‘ra javobgarlikdan ozod qilish nazarda tutilgan. Amaldagi O‘zbekiston 
Respublikasi Jinoyat kodeksida javobgarlikdan ozod qilish asoslarining alohida bobda 
berilganligi mazkur institutning rivojlanayotganligidan dalolat beradi [12, 12-b.].

Chor Rossiyasida sud-huquq tizimi, shu jumladan, jinoyat qonunchiligi isloh qilinib, 
jazoni o‘tashdan muddatidan ilgari ozod qilish institutini qo‘llash amaliyotini joriy etish va 
keyinchalik ushbu institutni qo‘llash amaliyotini kengaytirish borasida amalga oshirilgan 
islohotlar kodi�ikatsiyalangan jinoyat qonunchiligida o‘z aksini topdi. 

Shunday qilib, o‘sha paytda (XIX asr boshlarida) jazo maqsadlari va xavfsizlik choralari 
o‘rtasida aniq bir chegara bo‘lmagan, xavfsizlik choralariga faqatgina davolovchi ta’sir 
ko‘rsatishgina emas, balki jazolovchi va to‘g‘rilovchi elementlarni bag‘ishlash tendensiyalari 
ko‘zga tashlanadi [8, 37-b.].

Tadqiqot ishlarida borgan sari jinoyat-ijroiya munosabatlarni tartibga solish usuli 
takomillashib borib, jazoni ijro etish faoliyatiga oid umumiy qoidalar shakllanib borgan hamda 
bu boradagi yaxlit qonunchilik tizimi shakllantirilgan degan xulosaga kelingan [2, 11-b.].

1917-yilgi oktabr inqilobidan so‘ng jinoyat qonunchiligining shakllanishi hokimiyatni 
o‘rnatish va qo‘lda saqlab turish uchun ag‘darilgan sin�larga qarshi kurashishga qaratildi. 
Shunga ko‘ra, sovet jinoyat huquqida jazoni o‘tashdan muddatidan ilgari ozod qilish 
instituti rivojlana boshladi. Sovet davlatining dastlabki yillarida bu institut turli hujjatlarda 
mustahkamlandi. Chor Rossiyasi deyarli tugallanganligi sababli uning qonunchiligidan voz 
kechish boshlandi. Shu bilan birga Chor Rossiyasining jazoni o‘tashdan muddatidan ilgari 
shartli ozod qilishga oid ayrim tushunchalaridan foydalanildi. Bunday sharoit biroz vaqt talab 
qilganligi bois ta’kidlangan jinoyat huquqi instituti darhol shakllana olmadi [13, 15-b.].

Butunrossiya Markaziy Ijroiya Qo‘mitasining 1918-yil 7-martdagi  2-sonli “Sudlar 
to‘g‘risida”gi Dekretida jazoni o‘tashdan muddatidan ilgari shartli ozod qilish tushunchasi 
haqida eslatib o‘tilgan. Mazkur Dekretning 32-moddasida: “Xalq sudining hukmi bilan hukm 
qilingan barcha shaxslar jazodan shartli yoki muddatidan oldin ozod qilish haqida yashash 
joyidagi mahalliy xalq sudiga murojaat qilish huquqiga ega”, – ekanligi ta’kidlangan [14.]. 

Shu bilan birga, G.V. Shvekovning ta’kidlashicha [13, 55-b.], o‘sha davrda ozroq shubhalar 
bilan jazodan muddatidan ilgari shartli ozod qilish instituti shakllana boshlaganligi haqida 
�ikrlar mavjud.  

Umuman olganda, antropologiya maktabi iroda erkinligi va ayb toifasini inkor etib, faqat 
ikkita huquqiy toifani – jinoyatchining xav�liligi va uni zararsizlantirishga doir choralarni 
e’tirof etdi. Ruhiy xasta shaxslarning jinoiy javobgarligiga yondashuvning o‘ziga xosligi ularga 
nisbatan og‘ir jazo choralarida aks etdi. Chunki bunday shaxslar o‘zlarining ruhiy holati tufayli 
jinoiy harakatlarga nisbatan moyil bo‘ladilar va yuqori ijtimoiy xavf tug‘diradilar [8, 30-b.].

Bundan tashqari, ozodlikdan mahrum qilish jazosining maqsadlaridan biri inqilobchilar 
tribunali mas’ul xodimlarining 1918-yil 2-noyabrdagi syezdida mahkumlarni jamiyatga 
zarar yetkazish imkoniyatidan mahrum qilish haqida aytildi. Shuning uchun erkin fuqaro 
pozitsiyasiga qaytishga bo‘lgan intilish rag‘batlantirish choralari bilan qo‘llab-quvvatlanishi 
kerakligi bildirilgan  [15, 46-b.].

Qayd etilgan dalillar shundan dalolat beradiki, Sovet hukumati og‘ir davrlarga qaramasdan 
hukumat va sud tizimi aksilinqilobga qarshi kurashda mahkumlarni tuzatish va ularni mehnat 
hayotiga qaytarishga ishondi. Bundan tashqari, ushbu maqsadlarga erishishga ma’lum 
sabablar turtki bo‘ldi [13, 16-b.].  

Butunrossiya sovetlarining 1918-yil 6-noyabrdagi “Ayrim toifadagi mahkumlarni ozod 
qilish to‘g‘risida”gi 6-sonli qarorida Xalq komissarlar sovetining takli�i bilan bevosita sovet 
hokimiyati yoki oq gvardiya tashkiloti kuchlariga qarshi �itna uyushtirish yoki tayyorgarlik 
ko‘rishda qatnashish yoki partiya va guruhlarga yordam berishda qatnashmagan, sovetlarga 
qarshi qurolli kurashni o‘z oldiga maqsad qilib qo‘yganlarga qarshi kurashda hokimiyat 
organlari bilan hamkorlik qilishni bildirgan mahbuslarning barchasi qamoqdan ozod qilindi. 
Bundan tashqari, qarorning 3-bandida “Barcha inqilob tribunallari va xalq sudlari muddatidan 
ilgari shartli ozod qilishni keng hajmda qo‘llash maqsadida zudlik bilan respublika uchun xavf 
tug‘dirmaydigan hukm qilingan shaxslar ro‘yxatini qayta ko‘rib chiqsinlar” deb ko‘rsatildi [16, 
138-b.].  

Tadqiqotchi I. Nasirovning ta’kidlashicha, 1918–1953-yillarda qamoqxonalar tizimi orqali 
jami 7,6 million kishi jazo muddatini o‘tagan, mahkuma ayollarning umumiy soni 1953-yil 
1-yanvar holatiga ko‘ra – 521588 nafarni tashkil etgan. O‘sha davrda ayollarga nisbatan ham 
erkaklar singari surgun qilish va ozodlikdan mahrum qilish jazolari tatbiq etilgan [11, 16-
b.]. Manbalar tahlili shuni ko‘rsatadiki, bu davrda jazoni o‘tashdan muddatidan ilgari shartli 
ozod qilish institutini qo‘llashda erkaklarga nisbatan ayollarga bir qator imtiyoz va yengillar 
mavjudligi kuzatilmaydi. 

Jinoyat sodir etilishining sabablariga doir yondashuvlarni – teologik yo‘nalish; klassik va 
postklassik yo‘nalish; pozitiv (�iziologik, genetik, psixologik) yo‘nalish; sotsiologik yo‘nalish; 
radikal (tanqidiy) yo‘nalishga ajratib tadqiq qilish ularning farqli jihatlarni anglashga xizmat 
qiladi. Barcha yo‘nalishdagi ta’limotlar ma’lum kuzatuvlar oqibatida yuzaga kelgan va 
muayyan obyektiv asoslarga ega bo‘lib, umumiy va alohida jinoyatchilikni oldini olishga doir 
strategiya va dasturlarni ishlab chiqishda inobatga olinishi lozim bo‘ladi [17, 13-b.].

Jazoni o‘tashdan mahkumlarni muddatidan ilgari ozod qilish institutlarini tarixiy-huquqiy 
tadqiq etish shu xulosani berishga asos beradiki, ularning ayrim turlarining yuzaga kelishi 
Rossiyada jinoyat huquqi ommaviy xususiyat kasb eta boshlagan davrga to‘g‘ri keladi. Dastlab 
jazoni muddatidan ilgari o‘tashdan ozod qilish afv shaklida, jabrlanuvchining haqorat qilgan 
shaxsni kechirish huquqi timsoli sifatida paydo bo‘lgan. Vaqt o‘tishi bilan afv etish huquqi faqat 
alohida shaxslarga nisbatan emas, balki shaxslari aniq bo‘lmagan guruhlarga nisbatan ham 
qo‘llanila boshladi va amalda amnistiya belgilarini kasb eta boshladi. XIX asrda Rossiyada jazoni 
o‘tashdan shartli va shartsiz ozod qilishning boshqa shakllari ham yuzaga keldi [18, 10-b.].

Butunrossiya Markaziy Ijroiya Qo‘mitasining 1919-yil 25-apreldagi “Ayrim toifadagi 
hibsga olingan va sudlanganlar xulosalariga ko‘ra ozod qilish haqida”gi qarori bilan 
mahkumlarni ozod qilishga oid chora-tadbirlarni qo‘llash davom ettirildi. Sovet hokimiyatiga 
qarshi yashirin chiqishlarda ishtirok etgan ishchilar va dehqonlarning arzimas bo‘lsa-da, 
alohida guruhlari ekanligi umumlashtirildi. Faqat ongsizlik bu turdagi ishchi va dehqonlarning 
chiqishlarida ishtirok etishini anglatdi. Mazkur toifadagi fuqarolarning taqdirini 

yengillashtirish uchun barcha choralarni ko‘rish zarur deb hisoblandi. Butunrossiya Markaziy 
Ijroiya Qo‘mitasi hokimiyat organlari Sovet tuzumiga qarshi qo‘zg‘olonlarni uyushtirganlikda 
ayblanmaganlarni va respublika uchun xavf tug‘dirmaydiganlarni yana bir bor ozod qilishga 
qaror qildi [19, 138-b.].

Sovet qonunchiligining keyingi bosqichida 1918-yil 30-noyabrda “RSFSR xalq sudlari 
to‘g‘risida”gi nizom qabul qilindi. Mazkur hujjatning 79-moddasida ko‘rsatilishicha, “Jazoni 
o‘tashdan muddatidan ilgari shartli ozod qilish to‘g‘risidagi yo‘riqnomalarga muvo�iq Xalq 
sudlariga mahkumlar va ularning qarindoshlari, jazoni ijro etuvchilarning iltimosnomasiga 
ko‘ra ularni shartli ozod qilish, afv etish, ularning huquqlarini tiklash huquqi berildi” 
[13, 18-b.]. Aynan shu davrdan boshlab jazoni o‘tashdan muddatidan ilgari shartli ozod 
qilish amaliyotida huquqiy mexanizmga xos alomatlar aks eta boshladi. Jazoni o‘tashdan 
muddatidan ilgari shartli ozod qilishga oid normalar vujudga keldi. 

Jazoni o‘tashdan muddatidan ilgari shartli ozod qilish institutining shakllanish 
tarixini o‘rganishga qaratilgan tadqiqotlar, muqaddam ushbu institutga xos alomatlar 
mavjud bo‘lganligi, jazoni o‘tashdan muddatidan ilgari shartli ozod qilish instituti 
kodi�ikatsiyalashgan normalar doirasida Chor Rossiyasi davridan boshlab yorqin namoyon 
bo‘la boshlagan degan xulosa chiqarishga asos bo‘ladi.

Tadqiqotlar natijasiga ko‘ra, ilgari jazoni o‘tashdan muddatidan ilgari shartli ozod qilish 
institutini qo‘llashda shaxsning subyektiv xulq-atvoridan kelib chiqqan holda yondashilgan, 
ya’ni asos namunaviy xulq va mehnatga bo‘lgan ijobiy munosabat hosilasidan kelib chiqqan.

Adliya Xalq komissarligining 1918-yil 25-noyabrda qabul qilingan qarorida [20.] mazkur 
tartiblar haqida so‘z yuritilib, ozodlikdan mahrum qilish jazosi qoralanib, muddatidan ilgari 
ozod qilish imkoniyatlarini va sudga murojaat qilish majburiy emasligi ko‘rsatiladi. Biroq 
ozodlikdan mahrum qilinganlar tayinlangan jazoning yarmini o‘tagandan so‘ng muddatidan 
ilgari ozod qilish haqida ularning o‘zlari, qarindoshlari va Taqsimot komissiyasi 
iltimosnoma kiritishi mumkin. Bu muddatidan ilgari ozod qilish uchun minimal muddatni 
o‘tash lozimligidan dalolat beradi. Bunda, jazoning og‘irligi va jinoyatchi shaxsning 
xarakteri hisobga olinmasdan, yangi paydo bo‘layotgan ijtimoiy tartiblar sharoitida davlat 
tomonidan mahkumlarni qayta tarbiyalash va tuzatishda katta ishonch haqida gapirila 
boshlandi.

Bu yerda birinchi marta “muddatidan ilgari shartli ozod qilish” atamasi qo‘llanila 
boshlandi. “Agar muddatidan ilgari shartli ozod qilingan shaxs jazoning o‘talmagan muddati 
davomida har qanday jinoyat sodir etadigan bo‘lsa, keyinchalik u qisqartirilgan butun muddat 
davomida darhol ozodlikdan mahrum qilinadi” deb qayd etildi [13, 18-b.].

Jazoni o‘tashdan muddatidan ilgari shartli ravishda ozod qilish takomillashib bordi. 
1929-yil 6-noyabrda “SSSR davlatlari jinoyat qonunchiligi asoslari”ning  13-, 18-, 22-, 
38-moddalariga o‘zgartirish kiritilishi keyinchalik ittifoqdosh respublikalar jinoyat kodeksiga 
ham o‘zgartirish kiritishga sabab bo‘ldi. Unga ko‘ra, muddatidan ilgari shartli ozod qilish 
uchun asos bo‘luvchi ijtimoiy himoya chorasini amalda o‘talgan qismi, sud tomonidan 
tayinlangan jazoning uchdan ikki qismidan kam bo‘lmasligi belgilandi. 

Ozodlikdan mahrum qilishni mehnat lagerlarida o‘tayotganlarni muddatidan ilgari shartli 
ravishda ozod qilish mahkumni o‘sha lager hududiga ozodlikdan mahrum qilishning qolgan 
qismini o‘tash uchun ko‘chirish shaklida tadbiq qilingan [9, 34-b.]. Bunda garchi mahkum 
jazoni o‘tashdan muddatidan ilgari shartli ozod qilingan bo‘lsa-da, jazoni o‘tash lageri 
joylashgan hududda qolgan. Aynan, jazoni o‘tashning shartliligi ham jazoning qolgan qismi 
muassasa joylashgan hududda o‘tash belgilanishida namoyon bo‘lgan.

Kodi�ikatsiyalangan O‘zbekiston jinoyat qonunchiligi, shu jumladan, jazoni o‘tashdan 
muddatidan ilgari shartli ozod qilish institutining shakllanish va rivojlanishi shu davrga qadar 
uch marta qabul qilingan jinoyat kodekslari bilan chambarchas bog‘liq.

O‘zbekiston SSRning birinchi Jinoyat kodeksi 1926-yil 16-iyunda qabul qilinib, 1926-
yil 1-iyuldan amalga kiritilgan. Bu kodeks umumittifoq qonuni hisoblangan, 1924-yil 
31-oktabrda qabul qilingan “SSR Ittifoqi va Ittifoqdosh respublikalar jinoyat qonunlari 
asosiy qoidalar”ga muvo�iq ravishda qabul qilingan [10, 49-b.]. Boshqa tadqiqotchilar [9, 
34-b.] tomonidan O‘zbekiston tarixida ilk Jinoyat kodeksining qabul qilinishiga 1924-yil 
31-oktabrda “SSSR davlatlari jinoyat qonunchiligi asoslari”ning qabul qilinishi asos bo‘lib, 
1926-yilda  16-iyunda O‘zbekiston SSR Jinoyat kodeksining qabul qilinishiga xizmat qilganligi 
ta’kidlangan.

RSFSRning 1922-yil 24-mayda qabul qilingan Jinoyat kodeksining  53-moddasida [21] 
agar sud mahkumning xav�lilik darajasi uni majburiy izolyatsiya qilishni yoki axloq tuzatish 
ishlarini majburiy bajarishni talab qilmasligini e’tirof etsa, unga shartli jazo tayinlash 
to‘g‘risida qaror qabul qilishga haqli ekanligi ko‘rsatilgan.

Mazkur kodeksning 54-moddasiga ko‘ra, ozodlikdan mahrum qilish joylarida jazoni 
o‘tashga hukm qilingan, tuzalganligini mehnatga halol munosabati va namunali xulqi bilan 
isbotlagan shaxslar jazo muddatining kamida uchdan ikki qismini o‘taganidan keyin shartli 
ravishda ozod qilinishi mumkin.

O‘zbekiston SSR Jinoyat Kodeksining Umumiy qismi to‘rt bo‘limdan, Maxsus qismi o‘n 
bobdan iborat bo‘lgan. Umumiy qismning to‘rtinchi bo‘limida ijtimoiy muhofaza choralaridan 
muddatidan ilgari ozod qilish tartiblari nazarda tutilgan. 

O‘zbekiston SSRning 1926-yildagi Jinoyat kodeksining 54-moddasida ham muddatli 
ijtimoiy himoya chorasiga hukm etilgan va o‘zlarini tuzalganligini ko‘rsatgan shaxslar 
hukm etilgan ijtimoiy himoya chorasidan muddatidan ilgari shartli ravishda ozod qilinishi 
mumkinligi, muddatidan ilgari shartli ozod qilish ijtimoiy himoya chorasidan to‘liq voz 
kechish yoki uni yengilroq boshqa ijtimoiy mudofaa chorasi bilan almashtirish bayon etilgan. 

Shartli ravishda ozod qilish institutiga keyinchalik juda muhim o‘zgarishlar 1958-yilda 
qabul qilingan SSSR va ittifoqdosh respublikalarning Jinoyat qonunchiligi asoslari hamda 
1960-yilda qabul qilingan RSFSR Jinoyat kodeksida kiritilgan. Ushbu o‘zgarishlarga 
muvo�iq, faqat ozodlikdan mahrum qilish jazosiga emas, balki tuzatish ishlari, surgun 
(ссылка), chiqarib yuborish (высылка), intizomiy batalonga yuborish jazolariga hukm 
qilingan shaxslarga nisbatan ham shartli ravishda muddatidan ilgari ozod qilish va jazoning 
o‘talmagan qismini yengilroq jazoga almashtirish joriy etildi. Shartli ravishda ozod qilish va 
jazoning o‘talmagan qismini yengilroq jazoga almashtirish, sodir etilgan jinoyatning xarakteri 
hamda mahkumning oldingi sudlanganligiga qarab differensiyalangan holda qo‘llanilar edi. 
Ayrim toifadagi mahkumlarga esa bu institutlar umuman tatbiq etilmas edi [18, 11-b.].

Sovet davlatining Umumittifoq qonunlari asosida 1959-yil 21-mayda O‘zbekistonning 
yangi Jinoyat kodeksi [22, 51-b.] qabul qilinib, 1960-yil  1-yanvardan amalga kiritildi. Ushbu 
Jinoyat kodeksi O‘zbekiston sobiq Sovet Ittifoqi tarkibiga ittifoqdosh respublika sifatida 
kirgan vaqtda ishlab chiqilgan va qabul qilingan edi. U davrda sotsialistik tuzum mavjud 
bo‘lgan va u Kodeks sotsialistik ijtimoiy munosabatlar nuqtayi nazaridan ishlab chiqilgan edi. 
Vaholanki, jamiyatda sotsialistik ijtimoiy munosabatlar shakllanmagan, jamiyat ma’muriy 
buyruqbozlik asosida boshqarilar edi [10, 41-b.].

Mazkur Jinoyat kodeksining Umumiy qismi to‘rt bo‘limdan iborat bo‘lib, to‘rtinchi bo‘lim 
jazo tayinlash va jazodan ozod qilish to‘g‘risidagi normalarni o‘zida aks ettirgan, ushbu 

kodeksning 50-moddasi jazoni o‘tashdan muddatidan ilgari shartli ozod qilish tartibini 
belgilab, ushbu modda “Muddatidan ilgari shartli ravishda jazodan ozod qilish va jazoni 
yengilrog‘i bilan almashtirish” deb nomlanib, amaldagi Jinoyat kodeksidan farqli ravishda 
jazoni yengilrog‘i bilan almashtirishga oid normalar bilan jazodan ozod qilishga oid normalar 
bitta moddada bayon etilgan.

Xususan, ushbu moddaga ko‘ra, ozodlikdan mahrum etishga, surgunga, badarg‘a qilishga, 
axloq tuzatish ishlariga yoki intizom bataloniga jo‘natishga hukm qilingan shaxslarga nisbatan 
muddatidan ilgari shartli ravishda ozod qilish yoki jazoning o‘talmagan qismini yengilrog‘i 
bilan almashtirish qo‘llanilishi mumkin.

Mahkum namunali xulqi va mehnatga halol munosabati bilan o‘zining tuzalganligini 
isbotlagan taqdirdagina unga nisbatan muddatidan ilgari shartli ravishda jazodan ozod qilish 
yoki jazoning o‘talmagan qismini yengilrog‘i bilan almashtirish qo‘llanilishi mumkin.

Sobiq Sovet Ittifoqida jazoni o‘tashdan muddatidan ilgari shartli ozod qilish amaliyotini 
qo‘llash ayrim turdagi jinoyatlar uchun murakkab mexanizmni nazarda tutardi. Ayniqsa, 
jamoat tartibi va jamoat xavfsizligiga qarshi jinoyatlar sodir etilishining oldini olish alohida 
nazoratga olingan bo‘lib, bunday turdagi jinoyatlarni sodir etganlik uchun hukm qilingan 
shaxslarni muddatidan ilgari shartli ozod qilish murakkab xarakter kasb etgan. 

Bezorilik uchun javobgarlik belgilangan qonun normalari rivojlanishi tarixining har 
qanday bosqichida uning ijtimoiy xav�liligi jinoyatchi tomonidan jamoat tartibi, jamiyatda 
o‘rnatilgan odob-axloq normalariga tajovuz qilish deb baholangan. Jinoyat qonunchiligining 
rivojlanib borishi bilan bezorilik oqibatida sodir etiladigan ayrim jinoyatlar uchun javobgarlik 
og‘irlashtirilib, alohida kvali�ikatsiyaviy holat sifatida qonunga kiritilgan [22, 23-b.].    

SSSR davlatlari jinoyat qonunchiligi asoslarida jinoyat, ular uchun qo‘llanishi mumkin 
bo‘lgan ta’sir choralari nazarda tutilib, uning 38-moddasida ijtimoiy himoya choralariga 
hukm qilingan mahkumlar tuzalish yo‘liga o‘tgan bo‘lsalar, jazoni o‘tashdan muddatidan ilgari 
shartli ozod qilinishi mumkinligini nazarda tutardi. Bu sud tomonidan mahkumni jazodan 
to‘liq ozod qilish yoki uni yengilroq turdagi ijtimoiy himoya choralariga almashtirishda 
ifodalangan. 

Mazkur qoida 1926-yilgi O‘zbekiston SSR JKning 54-moddasida  [24, 32-b.] o‘z aksini 
topdi. Unga ko‘ra, muddatli ijtimoiy himoya chorasiga hukm etilgan va o‘zlarini tuzalganligini 
ko‘rsatgan shaxslar hukm etilgan ijtimoiy himoya chorasidan muddatidan ilgari shartli 
ravishda ozod qilinishi mumkin. Muddatidan ilgari shartli ozod qilish ijtimoiy himoya 
chorasidan to‘liq voz kechish yoki uni yengilroq boshqa ijtimoiy mudofaa chorasi bilan 
almashtirishda ifodalangan. 

Tadqiqot ishlarida keltirilishicha, [24, 49-b.] agar ozodlikdan mahrum qilish, axloq 
tuzatish ishlariga, surgunga, badarg‘a qilishga yoki intizomiy batalyonga yuborishga 
hukm qilingan shaxs namunali axloqi va mehnatga halol munosabati bilan tuzalganligini 
isbotlasa tayinlangan jazoning kamida yarmini amalda o‘tagandan so‘ng uni sud tayinlagan 
jazodan muddatidan ilgari shartli ravishda ozod qilish yoki o‘talmagan jazoni yengilroq 
jazo bilan almashtirish mumkin. Shu bilan birga sudlangan shaxs surgun, badarg‘a va 
ma’lum mansabni egallash yoki ma’lum ish bilan shug‘ullanish huquqidan mahrum qilish 
yoki ota-onalik huquqidan mahrum qilish kabi qo‘shimcha jazolardan ham ozod qilinishi 
mumkin. 

1959-yilda qabul qilingan Jinoyat kodeksi asosida ishlab chiqilgan jinoyat huquqi bozor 
iqtisodiyoti tizimiga asoslangan ochiq demokratik davlat qurish, fuqarolik jamiyati asoslarini 
shakllantirish talablariga mutlaqo javob bera olmasdi [10, 4-b.].

Shuningdek, ushbu Jinoyat kodeksi 1926-yildagi Jinoyat kodeksidan farqli ravishda 
jazoni o‘tashdan muddatidan ilgari shartli ozod qilish  (73-modda) va jazoni yengilrog‘i 
bilan almashtirish (74-modda) alohida moddalarda bayon etilib, jinoyat huquqining alohida 
institutlari sifatida bayon etildi [10, 4-b.].

Bundan tashqari, 1926-yildagi Jinoyat kodeksida muddatidan ilgari shartli ravishda 
jazodan ozod qilishni qo‘llayotgan yoki jazoning o‘talmagan qismini yengilroq jazo bilan 
almashtirayotgan sud jamoat tashkiloti yoki mehnatkashlar kollektivining roziligini olib, shu 
jamoat tashkiloti yoki mehnatkashlar kollektiviga muddatidan ilgari shartli ravishda ozod 
qilinganlarni sud tomonidan belgilangan jazoning o‘talmagan qismi davomida kuzatib yurish 
yoki jazosining o‘talmagan qismi yengilroq jazo bilan almashtirilgan shaxsni kuzatib turish va 
ular bilan tarbiyaviy ish olib borish majburiyatini yuklashi mumkinligi nazarda tutilgan bo‘lsa, 
1959-yildagi Jinoyat kodeksida ushbu norma kiritilmasdan, faqatgina jazodan ozod qilishni 
qo‘llash tartibi va shartlari bayon etildi.

O‘zSSRning JK 1926-yilda qabul qilingan birinchi Jinoyat kodeksida, bezorilik uchun 
javobgarlik nazarda tutilmagan edi. Bezorilik ilk bor ijtimoiy xav�li qilmish sifatida O‘zSSRning 
1959-yilgi JK “Jamoat tartibi va jamoat xavfsizligiga qarshi jinoyatlar” bobiga kiritildi va u 
1995-yil 1-aprelgacha amalda bo‘ldi. Ushbu bobda bir paytning o‘zida ham jamoat tartibi ham 
jamoat xavfsizligini ta’minlovchi ijtimoiy munosabatlarga qarshi jinoyatlar uchun javobgarlik 
nazarda tutilgan edi [23.]. 

O‘zSSR JK 204-moddasida bezorilik uchun javobgarlik nazarda tutilib, u uch qismdan 
iborat bo‘lgan va mazkur qonun bekor qilinguniga qadar unga bir necha marta o‘zgartish 
hamda qo‘shimchalar kiritilgan. Bezorilikning javobgarlikni og‘irlashtiruvchi holatlari (JK 
204-m. 2-, 3-q.) og‘ir jinoyatlar toifasiga kiritilgan edi. 

Jamoat tartibini qo‘pol ravishda buzish va jamiyatga nisbatan ochiqdan-ochiq hurmatsizlik 
qilishdan iborat bo‘lgan qasddan qilingan harakatlar, shuningdek, mayda bezorilik sodir 
etgani uchun ma’muriy javobgarlikka tortilgan shaxsning bir yil ichida qayta mayda bezorilik 
sodir etishi jinoiy bezorilik sifatida baholangan va bezorilikning obyekti jamoat tartibini 
ta’minlovchi ijtimoiy munosabatlar deb qaralgan. Bezori o‘z harakatlari bilan jamoat tartibini, 
jamiyatda o‘rnatilgan yurish-turish qoidalarini buzgan [22, 20-b.]. 

Qayd etish joizki, ommaviy tartibsizliklar va jamoat xavfsizligiga qarshi jinoiy 
qilmishlar uchun hukm qilinganlarga nisbatan jazoni o‘tashdan muddatidan ilgari 
shartli ozod qilish amaliyotini qo‘llash istisno etilgan. Shu bilan birga, ushbu turdagi 
jinoyatlarni fosh etishda faol yordam bergan, qilmishiga chin ko‘ngildan pushaymon bo‘lib, 
tuzalish yo‘liga o‘tganlar jazoni o‘tashdan muddatidan ilgari shartli ozod qilish shaklida 
rag‘batlantirilgan. 

Alohida qayd etish kerakki, tadqiq etilayotgan jazodan ozod qilish institutini, O‘zbekiston 
Respublikasida jazodan ozod qilish, xususan, jazoni o‘tashdan muddatidan ilgari shartli 
ozod qilish institutining rivojlanish tarixini mamlakatimizda ilk kodi�ikatsiyalashgan 
qonunchilikning qabul qilinish davridan o‘rganish maqsadga muvo�iq [24, 31-b.].

Jazoni o‘tashdan muddatidan ilgari shartli ozod qilish amaliyotini qo‘llash yildan yilga 
takomillashib, jazoni o‘tashdan ko‘zlangan maqsadlar uchun asosiy rol o‘ynab, ayrim 
mezonlarga ko‘ra shartli ozod qilish qo‘llanilishi belgilangan bo‘lsa-da, tadqiqotchi-olimlar 
[17, 19-b.] jinoiy jazodan ko‘zlangan maqsadga jinoiy jazo qo‘llangunga qadar erishilgan 
(jinoyat oqibatlari ixtiyoriy bartaraf etilgan yoki kompensatsiyalangan) taqdirda – 
rag‘batlantiruv mazmunidagi jinoyat ishini tugatish tartib-qoidalarini ishlab chiqishni 
ta’kidlaganlar.

Xulosa
Jazoni o‘tashdan muddatidan ilgari ozod qilish institutini tadqiq qilgan olimlar [9, 37-b.] 

ushbu institutning tarixini o‘rganish yuzasidan quyidagi xulosalarni bergan: 
– jazodan ozod qilishning mazkur turi jinoyat qonunchiligimiz tarixidagi 1926, 1959, 

1994-yillardagi Jinoyat kodekslarining barchasida nazarda tutilgan; 
– barcha davrlarda jazoni o‘tashdan muddatidan ilgari shartli ozod qilish uchun jazoning 

amalda o‘talgan qismi va mahkumning mehnatga halol munosabatda bo‘lishi va tuzalish 
yo‘liga o‘tgan bo‘lishi talab etilgan; 

– jazodan ozod qilish sudlar tomonidan jazoni ijro etuvchi muassasa taqdimnomasiga ko‘ra 
amalga oshirilgan; 

– jazodan ozod qilish qo‘llanishi mumkin bo‘lgan shaxslar doirasi turli vaqtlarda davlatdagi 
siyosat, mavjud vaziyatdan kelib chiqib o‘zgarib borgan.

O‘zbekiston jinoyat huquqida kodi�ikatsiyalangan jinoyat qonunchiligi joriy etilgunga 
qadar amalda bo‘lgan shariat qoidalari jazoni o‘tashdan muddatidan ilgari shartli ozod qilish 
institutiga bevosita amal qilmagan bo‘lsa-da, muayyan shartlarda jazoning ayrim turlaridan 
(zindonband qilish, turmada qamash, qullikka berishdan) ozod qilish amaliyoti amalda bo‘lgan. 

Jazoni o‘tashdan muddatidan ilgari shartli ozod qilish instituti jinoyat huquqining boshqa 
institutlaridan farqli ravishda siyosiy ma�kura va jamiyatning insonparvarlik qadriyatlariga 
mos ravishda shakllanib kelgan.

Tadqiqot mavzusi yuzasidan olib borilgan tahlillarga ko‘ra, jazoni o‘tashdan muddatidan 
ilgari shartli ozod qilish institutini shakllanishi va rivojlanish tarixi yuzasidan quyidagi 
xulosalar bayon etiladi:

birinchidan, jazoni o‘tashdan muddatidan ilgari shartli ozod qilish instituti alomatlari 
boshqa huquq sohalari elementlari singari qadimgi huquqni qo‘llash amaliyotida mavjud 
bo‘lgan;

ikkinchidan, mamlakatimizda turli davrlarda amalda bo‘lgan turli huquq tizimlari 
sharoitida jazoni o‘tashdan muddatidan ilgari shartli ozod qilish instituti alomatlari boshqa 
huquq sohalari elementlari singari qadimgi huquqni qo‘llash amaliyotidan biri sifatida 
namoyon bo‘lgan;

uchinchidan, jazoni o‘tashdan muddatidan ilgari shartli ozod qilish amaliyoti dastlab Chor 
Rossiyasi davrida amaldagi siyosiy tizimni qo‘llab-quvvatlashga rag‘batlantirish vositasi 
sifatida xizmat qilgan; 

to‘rtinchidan, jazoni o‘tashdan muddatidan ilgari shartli ozod qilish amaliyoti shakllanish 
bosqichida ham shaxsning xulq-atvori, sodir etgan jinoiy qilmishining xususiyati va tuzalish 
yo‘liga o‘tganligi inobatga olingan;

beshinchidan, jazoni o‘tashdan muddatidan ilgari shartli ozod qilish instituti o‘z davri 
siyosiy tizimining jamiyatga bo‘lgan insonparvarlik munosabati darajasini ifodalagan, 
amaldagi siyosiy rejim va ma�kura g‘oyasidan kelib chiqqan holda qo‘llanilgan.

